
REGOLAMENT TA’ IMPLIMENTAZZJONI TAL-KUMMISSJONI (UE) .../...
ta'XXX
li jemenda l-istandards tekniċi ta’ implimentazzjoni stabbiliti fir-Regolament ta’ Implimentazzjoni (UE) 2021/622 dwar il-frekwenza tar-rapportar u l-informazzjoni li għandha tiġi rrapportata
(Test b’rilevanza għaż-ŻEE)
IL-KUMMISSJONI EWROPEA,
Wara li kkunsidrat it-Trattat dwar il-Funzjonament tal-Unjoni Ewropea,
Wara li kkunsidrat id-Direttiva 2014/59/UE tal-Parlament Ewropew u tal-Kunsill tal-15 ta’ Mejju 2014 li tistabbilixxi qafas għall-irkupru u r-riżoluzzjoni ta’ istituzzjonijiet ta’ kreditu u ditti ta’ investiment u li temenda d-Direttiva tal-Kunsill 82/891/KE u d-Direttivi 2001/24/KE, 2002/47/KE, 2004/25/KE, 2005/56/KE, 2007/36/KE, 2011/35/KE, 2012/30/UE u 2013/36/UE, u r-Regolamenti (UE) Nru 1093/2010 u (UE) Nru 648/2012, tal-Parlament Ewropew u tal-Kunsill[footnoteRef:2], u b’mod partikolari l-Artikolu 45j(2), it-tielet subparagrafu, tagħha, [2: 	ĠU L 173, 12.6.2014, p. 190, ELI: http://data.europa.eu/eli/dir/2014/59/oj. ] 

Billi:
1. Id-Direttiva (UE) 2024/1174 tal-Parlament Ewropew u tal-Kunsill[footnoteRef:3] emendat ċerti aspetti tar-rekwiżit minimu għal fondi proprji u obbligazzjonijiet eliġibbli (“MREL”, minimum requirement for own funds and eligible liabilities) stabbilit fid-Direttiva 2014/59/UE. Skont dawk l-emendi, l-awtoritajiet ta’ riżoluzzjoni jenħtieġ li ma jiddeterminawx l-MREL għall-entitajiet ta’ likwidazzjoni, ħlief meta l-iffissar ta’ MREL li jaqbeż ammont suffiċjenti biex jassorbi t-telf ikun meħtieġ biex tiġi protetta l-istabbiltà finanzjarja jew biex jiġi indirizzat ir-riskju ta’ kontaġju għas-sistema finanzjarja, inkluż fir-rigward tal-kapaċità ta’ finanzjament tal-iskemi ta’ garanzija tad-depożiti. Barra minn hekk, id-Direttiva (UE) 2024/1174 żiedet l-għadd ta’ sitwazzjonijiet li fihom l-awtoritajiet ta’ riżoluzzjoni jistgħu jiddeterminaw l-MREL fuq bażi konsolidata. Jenħtieġ li r-Regolament ta’ Implimentazzjoni tal-Kummissjoni[footnoteRef:4] (UE) 2021/622 jiġi emendat biex jirrifletti dawk il-bidliet fil-qafas tal-MREL fl-informazzjoni li għandha tiġi trażmessa lill-Awtorità Bankarja Ewropea (EBA, European Banking Authority). [3: 	Id-Direttiva (UE) 2024/1174 tal-Parlament Ewropew u tal-Kunsill tal-11 ta’ April 2024 li temenda d-Direttiva 2014/59/UE u r-Regolament (UE) Nru 806/2014 fir-rigward ta’ ċerti aspetti tar-rekwiżit minimu għal fondi proprji u obbligazzjonijiet eliġibbli (ĠU L, 2024/1174, 22.4.2024, ELI: http://data.europa.eu/eli/dir/2024/1174/oj). ]  [4: 	Ir-Regolament ta’ Implimentazzjoni tal-Kummissjoni (UE) 2021/622 tal-15 ta’ April 2021 li jistabbilixxi standards tekniċi ta’ implimentazzjoni għall-applikazzjoni tad-Direttiva 2014/59/UE tal-Parlament Ewropew u tal-Kunsill fir-rigward ta’ mudelli ta’ rapportar, struzzjonijiet u metodoloġija uniformi għar-rapportar dwar ir-rekwiżit minimu għal fondi proprji u obbligazzjonijiet eliġibbli (ĠU L 131, 16.4.2021, p. 123-136, ELI: http://data.europa.eu/eli/reg_impl/2021/622/oj).] 

1. Ir-Regolament ta’ Implimentazzjoni (UE) 2021/622 bħalissa jirrikjedi li l-awtoritajiet ta’ riżoluzzjoni jittrażmettu lill-EBA, fuq bażi annwali, informazzjoni relatata mal-iffissar tal-MREL. Sussegwentement, l-EBA tgħaqqad dik l-informazzjoni ma’ informazzjoni dwar il-kompożizzjoni tal-fondi proprji u l-obbligazzjonijiet eliġibbli miksuba skont ir-Regolament ta’ Implimentazzjoni tal-Kummissjoni (UE) 2021/763[footnoteRef:5] biex tipproduċi r-rapport tagħha dwar l-MREL f’konformità mal-Artikolu 45l tad-Direttiva 2014/59/UE, li bħalissa għandu frekwenza biannwali. Ir-rapportar annwali attwali ta’ informazzjoni dwar l-iffissar tal-MREL ifisser li d-deċiżjonijiet tal-MREL adottati mill-awtoritajiet ta’ riżoluzzjoni wara d-data ta’ referenza rilevanti ma jiġux trażmessi jew ivvalutati mill-EBA, u mhumiex riflessi fir-rapporti tagħha, sas-sena ta’ wara, u b’hekk jinħolqu allinjamenti ħżiena mal-informazzjoni aktar aġġornata dwar il-kompożizzjoni tal-fondi proprji u l-obbligazzjonijiet eliġibbli. [5: 	Ir-Regolament ta’ Implimentazzjoni tal-Kummissjoni (UE) 2021/763 tat-23 ta’ April 2021 li jistabbilixxi standards tekniċi ta’ implimentazzjoni għall-applikazzjoni tar-Regolament (UE) Nru 575/2013 tal-Parlament Ewropew u tal-Kunsill u tad-Direttiva 2014/59/UE tal-Parlament Ewropew u tal-Kunsill fir-rigward tar-rapportar superviżorju u d-divulgazzjoni pubblika tar-rekwiżit minimu għall-fondi proprji u l-obbligazzjonijiet eliġibbli (ĠU L 168, 12.5.2021, ELI: http://data.europa.eu/eli/reg_impl/2021/763/oj).] 

1. Sabiex titjieb il-kapaċità tal-EBA li timmonitorja u tivvaluta l-MREL stabbilit mill-awtoritajiet ta’ riżoluzzjoni u l-konformità tal-istituzzjonijiet mar-rekwiżiti tal-MREL, jenħtieġ li l-awtoritajiet ta’ riżoluzzjoni jkollhom jirrapportaw lill-EBA aktar ta’ spiss dwar id-deċiżjonijiet tal-MREL. Sabiex l-allinjament mar-rapporti dwar l-MREL imħejjija mill-EBA jiġi ggarantit, jenħtieġ li l-awtoritajiet ta’ riżoluzzjoni jirrapportaw dik l-informazzjoni darbtejn fis-sena. 
1. Sabiex tiġi ffaċilitata l-valutazzjoni mill-EBA ta’ kif l-awtoritajiet ta’ riżoluzzjoni eżerċitaw diskrezzjoni fl-iffissar tal-MREL, b’mod partikolari fir-rigward tal-opzjoni disponibbli skont l-Artikolu 45b(4), l-ewwel subparagrafu, tad-Direttiva 2014/59/UE, il-mudell M 20.00 — Rapportar tad-deċiżjonijiet rigward l-MREL (l-Anness I tar-Regolament (UE) 2021/622) u l-istruzzjonijiet korrispondenti jenħtieġ li jiġu aġġustati biex jirrikjedu li tiġi inkluża informazzjoni dwar l-eżerċizzju ta’ dik l-opzjoni.
1. L-EBA talbet l-opinjoni tal-Grupp tal-Partijiet Bankarji Interessati stabbilit f’konformità mal-Artikolu 37 tar-Regolament (UE) Nru 1093/2010 tal-Parlament Ewropew u tal-Kunsill[footnoteRef:6].  [6: 	Ir-Regolament (UE) Nru 1093/2010 tal-Parlament Ewropew u tal-Kunsill tal-24 ta’ Novembru 2010 li jistabbilixxi Awtorità Superviżorja Ewropea (Awtorità Bankarja Ewropea) u li jemenda d-Deċiżjoni Nru 716/2009/KE u jħassar id-Deċiżjoni tal-Kummissjoni 2009/78/KE (ĠU L 331, 15.12.2010, p. 12, ELI: http://data.europa.eu/eli/reg/2010/1093/oj).] 

1. L-emendi għar-Regolament (UE) 2021/622 jikkonċernaw l-awtoritajiet ta’ riżoluzzjoni u ma jinvolvux bidliet sinifikanti f’termini sostantivi. F’konformità mal-Artikolu 15(1), it-tieni subparagrafu, tar-Regolament (UE) Nru 1093/2010, l-EBA b’hekk ma wettqitx konsultazzjonijiet pubbliċi miftuħa u lanqas ma analizzat il-kostijiet u l-benefiċċji potenzjali relatati, meta jitqies li dan ikun sproporzjonat fir-rigward tal-kamp ta’ applikazzjoni u l-impatt tal-abbozz tal-istandards tekniċi ta’ implimentazzjoni kkonċernati. 
1. Għalhekk, jenħtieġ li r-Regolament ta’ Implimentazzjoni (UE) 2021/622 jiġi emendat kif xieraq.
1. Dan ir-Regolament huwa bbażat fuq l-abbozz tal-istandards tekniċi ta’ implimentazzjoni ppreżentat lill-Kummissjoni mill-EBA,
ADOTTAT DAN IR-REGOLAMENT:
Artikolu 1
Ir-Regolament ta’ Implimentazzjoni (UE) 2021/622 huwa emendat kif ġej:
1. L-Artikolu 2 huwa emendat kif ġej:
it-titolu huwa sostitwit b’dan li ġej:
“Rekwiżit ta’ rapportar simplifikat għall-istituzzjonijiet soġġetti għal eżenzjonijiet”;
il-paragrafu 2 jitħassar;
fl-Artikolu 3, il-formulazzjoni introduttorja hija sostitwita b’dan li ġej:
“Għal gruppi li huma soġġetti għal MREL fuq bażi konsolidata skont l-Artikolu 45e, l-Artikolu 45f(1), it-tielet u r-raba’ subparagrafi, u l-Artikolu 45f(4), il-punt (b), tad-Direttiva 2014/59/UE, l-informazzjoni msemmija fl-Artikoli 1 u 2 għandha tiġi ppreżentata mill-awtoritajiet segwenti u bil-mod li ġej:”;
L-Artikolu 4 huwa sostitwit b’dan li ġej:
“Artikolu 4 
Perjodi ta’ rapportar u dati ta’ preżentazzjoni
L-awtoritajiet ta’ riżoluzzjoni għandhom jittrażmettu l-informazzjoni msemmija fl-Artikoli 1 u 2 hekk:
għall-MREL applikabbli mit-30 ta’ Ġunju, sa mhux aktar tard mis-16 ta’ Settembru ta’ dik is-sena;
għall-MREL applikabbli mill-31 ta’ Diċembru, sa mhux aktar tard mit-18 ta’ Marzu tas-sena sussegwenti.”;
l-Anness I huwa sostitwit bit-test tal-Anness I ta’ dan ir-Regolament;
L-Anness II huwa sostitwit bit-test tal-Anness II ta’ dan ir-Regolament.
Artikolu 2
Dan ir-Regolament għandu jidħol fis-seħħ fl-għoxrin jum wara dak tal-pubblikazzjoni tiegħu f’Il-Ġurnal Uffiċjali tal-Unjoni Ewropea.
Dan ir-Regolament għandu jorbot fl-intier tiegħu u japplika direttament fl-Istati Membri kollha.
Magħmul fi Brussell,
	Għall-Kummissjoni
	Il-President 
	Ursula von der Leyen

